
   

  

 

 

 

 

 

 

 

Haldâttâs iävtuttâs ovdâskoodán  

IÄVTUTTÂS VÁLDUÁŠÁLÂŠ SISKÁLDÂS 

Iävtuttâsâst iävtutteh asâttiđ uđđâ kaavam- já huksimlaavâ. Vyeimist orroo eennâmkevttim- já 
huksimlaavâ sajanpiejâččii ollásávt uđđâ lavváin.  Uđđâ kaavam- já huksimlavváin pyerediččii 
njuolgâdusadelem vaikuttâsâid eromâšávt šoŋŋâdâhnubástus tuástumân já toos vuáhádumán, 
kiärduekonomia oovdedmân, luándu maaŋgâhámásâšvuođâ turviimân sehe kuávluikevttim já 
huksim miärádâsâi já tiätusiskáldâs väldikodálii digitalisistem máhđulâžžân tohâmân. 
Uđâsmitmijguin, moh kyeskih huksim ovdâsvástádâsân, lii tárguttâs adeliđ tááláást čielgâsub 
njuolgâdusâid ovdâsvástádâsâst feeilâi ooleest. Vuoigâdvuođâid, moh láá vuáđulaavâst 
torvejum sämmiláid, nanodiččii. Eennâmkoddekaavast vuájuččii eennâmkoddetääsi ovdedem 
prinsiipáid, moh kyeskih kuávluráhtusân sehe jotolâh- já ruánááviärmádâhân já ton riehti-
vaikuttâsâid raijiiččii táid. Kaavpugkuávluvuáváámáin, mon ráhtáččii čiččâm stuárráámus 
kaavpugkuávlun, heiviiččii oohtân kaavpugkuávlu oovdedmân tehálijd prinsiipijd. 
Maailmärbičuosâttuvâi sierânâsáárvui siäilum tiäduttiččii uđđâ njuolgâdusâiguin. Kieldâ 
eennâmpooliitlij ohjelmij ávusvuođâ nanodiččii. Kááđui nuuvtáluovâttemkenigâsvuotâ 
muttuuččij lonnoommonâttâlmin. Huksiimân tárbulij luuvij raijim tärkkilistáččii já lo-
pekenigâsvuođâ ucediččii.  

Ive 1958 huksimlaavâst kiävtun valdum kuávluikevttim vuávámvuáháduv kuulmâ tääsi hier-
arkia siäiluuččij. Kieldâin ličij ain kuávdáš já čuávdee rooli kaavaamist. Čiđđâneutraalvuođâ 
juksâm váátá tom, ete huámmášume kiddejuvvoo puoh vuáváámist šoŋŋâdâhnubástus tuás-
tumân. Siärvádâhráhtus čapovuođâ nanodem, jo orroo infrastruktuur kevttim, resurspehtilis 
siärvádâhovdánem ovdedem, hinái vuáđudem uccâ čiđđânalliisvuođâtääsi jotolâhvuáhádâhân 
já uđâsmuvvee energiahaamij kiävtun sehe luándu maaŋgâhámásâšvuođâ turvim kuoskâččii 
puoh kaava- já vuávámtassijd sehe huksiimân.  

Kaavahaavâin tieđettem pehtilitáččii. Aarrâd mudo uásálistem- já vaikuttemmáhđulâšvuođâid 
nanodiččii. Joođoost orroo já joton forgâ puáttee kaavahaavâin kolgâččij kieldâ já eennâmkode 
litto toollâđ älkkeht juksâmnáál tiätuamnâstuv, mii ličij finniimist meid almos tiätuviermist. 
Kaavaamist kolgâččii ain árvuštâllâđ kaava merhâšittee vaikuttâsâid. Vaikuttâsâi árvuštâlmist 
šoŋŋâdâhân sehe šoŋŋâdâhnubástus tuástumân já toos vuáhádumán čyeccee vaikuttâsah liččii 
ovdiist nanosubbooht fáárust. Kaavai laavâmiäldásâšvuođâ virgeomâhâškocceem nanodiččii.  

Huksimlove já toimâlove sajan puáđáččij ohtâ lopehäämi, huksimlope. Love vättee huksimhaa-
vâi vátámâšâid alediččii. Huksimlopemuddoost raportistáččii šoŋŋâdâhčielgiittâssáin rakânâs 
uccâ čiđđânalliisvuođâtääsi kevttimáin ävkkin aalmuglii rakânâs čiđđânalliisvuođâ uccáávuođâ 
árvuštâllâmvuávám já aalmuglii luoštâtiätuvuáđu. Kiärduekonomia ovdediččii tiädutmáin eel-
limkiärdujiešvuođâid, moh váttojeh  rakânâsâst. Huksim- já raččommateriaalij kevttim 
nanodiččii huksim- já raččommateriaalčielgiittâssáin.  

Vâi šodâččij väldikodálâš huksejum pirrâs digitaallâš tiätuvuáhádâh, te lopeproosees 
vuáđuduuččij tiätumallijd. Vuávámmudo vuávámmalli tovâččij máhđulâžžân meid lasettum 
tuotâvuođâ kevttim huksimluuvij ooleest. Loppâkejâlmâs ohtâvuođâst luovâttemnáál olášume-
malli adeličij vuáđu lyetittettee digitaallii arkkâdâhân piejâmân sehe huksejum pirrâs ääig-
itásásii tiätuvuáhádâhân, mon puávtáččii kevttiđ rakânâs huksim- já nubásmittempargoost.  

Vuávám- já pargojođettempargoi vátávâšvuotâluokaid nubásmitáččii vâi toh västidiččii pyere-
beht vuáháduv. Pirâsministeriö váldásmittem toimâorgaan tuđhâččij vuávájeijei já par-
gohoovdâi tohálâšvuođâ, ko koččâmušâst lii vättee, eromâš vättee tâi spiekâstâhlávt vättee 
pargo. Tohálâšvuotâvátámâšâi tulkkum ličij ohtâlâs ige páihálâš lopevirgeomâhâš tarbâšičij in-
nig árvuštâllâđ tuođâštusâiguin čaittum já registeristum tohálâšvuođâ. Lopevirgeomâhâš 
puávtáččij kuittâg ain almottiđ uáivil ovtâskâs haavâ sierânâsjiešvuođáid ulmuu tohálâšvuođâ 
ooleest.  

Huksimlove occee puávtáččij haaliddijn uuccâđ haahân sierâ soijimlove. Soijimlopemuddoost 
vuáváámijd ij tarbâšiččii tuálvuđ puoh tehálij teknisij vátámâšâi uásild detaljij táásán. Huksim-
haavâ vátávâšvuotâtääsi já huksimkocceemvirgeomâhâš tääsi mield kieldâ huksimkocceem 
čuávdáččij haavâ olášuttem hinnáid jo-uv ollásávt jieš tâi nube virgeomâháást finnejum 
lasemättim vievâst.  

Stuorrâ kevtteemere rakânâs omâsteijei puáđáččij kenigâsvuotâ meriáigásii, enâmustáá love ive 
kooskâi toohâmnáál kejâstâhân. Kejâstâhkenigâsvuotâ ij kuoskâččii aassâmrakânâssáid. Ser-
tifisistum kejâstâholmooš tovâččij rakânâs kejâstuv pääihi alne.  

Iävtuttâsâst iävtutteh nubásmittiđ jotolâhvuáháduvâst já mađijijn adelum laavâ, huksimäärbi su-
ojâlmist adelum laavâ, eennâmamnâslaavâ, meccijotolâhlaavâ, rađelaavâ, olgonlihâdemlaavâ, 
pirâssuojâlemlaavâ, virgeomâhái vuáváámij já ohjelmij pirâsvaikuttâsâi árvuštâlmist adelum 
laavâ, rakânâs energiatuođâštusâst adelum laavâ, kááijumlaavâ, vistekävppilaavâ, šleđgâlii vi-
estâdem palvâlusâin adelum laavâ, pasâttâslaavâ, rakânâsâi rievdâdmist šleđgâfiävrui luođim-
sojijguin já luođimsajekiärgusvuođâiguin sehe automaatio- já stivrimvuáháduvâiguin adelum 
laavâ, uđâsmuvvee energia pyevtittemlájádâsâi lopemonâttâlmijn já motomijn eres haaldâtlijn 
monâttâlmijn adelum laavâ, kiddodâhhammimlaavâ, kiddodâhregisterlaavâ já kieldâ 
kiddodâhinsinerist adelum laavâ. Eennâmkevttim- já huksimlaavâ, kuávlui luovâtmist 
sajattâhkaava olášuttem várás adelum laavâ já kepidum huksim- já kaavamiärádâsâi keččâlmist 
adelum laavâ komettiččii.  

Lii tárguttâs, ete iävtuttum laavah puátih vuáimán 1.1.2024.   

————— 

Valitse kohde. 
 

Laahâ 

[Kirjoita säädöksen nimi tähän] 

Ovdâskode miärádâs miäldásávt asâttuvvoo: TAI  
Ovdâskode miärádâs miäldásávt  
komettuvvoo  
nubásmittoo 
lasettuvvoo čuávvoonáál: 

 
8 §  

Sämmilij vuoigâdvuođah 

Ko vuávájuvvoo kuávluikevttim, mii sajaduvá tâi mast láá vaikuttâsah sämmilij päik-
kikuávlun, kalga kiddiđ eromâš huámmášume sämmilij vuoigâdvuotân paijeentoollâđ já 
ovdediđ jieijâs kulttuur já hárjuttiđ ärbivuáválijd iäláttâsâid.  

Kaava, mii sajaduvá tâi mast láá vaikuttâsah sämmilij päikkikuávlun, ij uážžu eenâb ko uccâ 
meerijn hiäjusmittiđ sämmilij vuoigâdvuođâ paijeentoollâđ já ovdediđ jieijâs kulttuur já hárjut-
tiđ jieijâs ärbivuáválijd iäláttâsâid. 
 

Vuáđustâsah 

8 §. Sämmilij vuoigâdvuođah. Ceehist iävtuttuvvoo asâttiđ sämmilij vuoigâdvuođâin. Vyeimist 
orroo laavâst iä lah sämmilij vuoigâdvuođáid kyeskee njuolgâdusah. 

Ceehi 1 moomeent mield, ko vuávájuvvoo kuávluikevttim, mii sajaduvá tâi mast láá vaikuttâsah 
sämmilij päikkikuávlun, kolgâččii kiddiđ eromâš huámmášume sämmilij vuoigâdvuotân pai-
jeentoollâđ já ovdediđ jieijâs kulttuur já hárjuttiđ ärbivuáválijd iäláttâsâid. Ovdâmerkkân kaava 
rähtidijn kolgâččii te viggâđ kavnâđ čuávdus, mii talle, ko váldoo huámmášumán kaava uulmijd 
já eres kuávluikevttim vuáváámân kyeskee njuolgâdusâid, nuuvt pyereest ko máhđulâš tuárju já 
oovded tai vuoigâdvuođâi olášume, moh kuleh sämmiláid algâaalmugin já moh láá vuáđulaa-
vâst torvejum. 

Ceehi 2 momentist asâttiččii toos lasseen hiäjusmittemkiäldust, mii tievâsmitáččij 1 momentist 
asâttum huámmášumánväldimkenigâsvuođâ. Kaava, mii sajaduvá tâi mast láá vaikuttâsah 
sämmilij päikkikuávlun, ij uážuččij eenâb ko uccâ meerijn hiäjusmittiđ sämmilij vuoigâdvuođâ 
paijeentoollâđ já ovdediđ jieijâs kulttuur já hárjuttiđ ärbivuáválijd iäláttâsâid. Tággáár kaava 
kolgâččii te rähtiđ tienuuvt, ete tot ij hiäjusmit eenâb ko uccâ meerijn sämmilij 
máhđulâšvuođâid kevttiđ vuoigâdvuođâid, moh kuleh sijjân algâaalmugin já moh láá vuáđulaa-
vâst torvejum. 

Sämmilijn algâaalmugin lii vuáđulaavâ 17 § 3 moomeent mield vuoigâdvuotâ paijeentoollâđ já 
ovdediđ jieijâs kielâ já kulttuur. Táin vuáđulaavâ njuolgâdussáin torvejeh eereeb iärrás tagarij 
sämmilij kulttuurháámán kullee ärbivuáválij iäláttâsâi tego puásuituálu, kuálástem já miäcástem 

hárjuttem. Sämmilijn lii meid vuáđulaavâ 121 § 4 moomeent mield sämmilij päikkikuávlust 
kielâs já kulttuuris kyeskee jiešhaldâšem ton mield ko lavváin asâttuvvoo. Toos lasseen 
Ovtâstum aalmugij olmoošvuoigâdvuotâkomitea mield aalmugvuoigâdvuođáid já poolitlij 
vuoigâdvuođáid kyeskee aalmugijkoskâsii almossopâmuš (KP-sopâmuš) 27 artikkâl meerhâš 
eereeb iärrás kenigâsvuođâ ekonomâlij tooimâi vuáváámân já olášutmân tienuuvt, ete sämmilij 
iäláttâsâi, tego puásuituálu, ekonomâlâš kannattetteevuotâ siäilu. 

Ceehist iävtuttum sämmilij vuoigâdvuođáid kyeskee njuolgâdusah torvejeh jieijâs uásild 
vuáđulaavâst já Kp-sopâmušâst šaddee materiaallij kenigâsvuođâi olášume. Njuolgâdusâid 
kalga tulkkuđ já heiviittiđ vuáđuvuoigâdvuotâmieđes vuovvijn já väldimáin huámmášumán 
Ovtâstum aalmugij olmoošvuoigâdvuotâkomitea KP-sopâmuš 27 artikkâlân kyeskee vuáháduv. 
Njuolgâdusah suoijiiččii jieijâs uásild kollektiivlâžžân onnum vuoigâdvuođâid, moh kullojeh 
sämmiláid. Vuáđulaavâ náál njuolgâdusah adeliččii syeje sämmilii kulttuurháámán.  

 
64 §  

Vuáruvaikuttâs kaavammonâttâlmist 

Kaavâid valmâštâllee virgeomâhááh kalgeh orniđ kaavammonâttâllâm já tieđettiđ vuávám 
vuolgâsoojijn, uulmijn já muulsâiävtuin kaava valmâštâldijn tienuuvt, ete kuávlu 
eennâmomâsteijein já tain, kiäi asâmân, porgâmân teikâ eres tiilijd kaava vaaigut tâi 
tuođânálásávt vaaigut, sehe virgeomâháin já seervijn, moi toimâsyergi vuáváámist kieđâvušeh 
(kuáskulâš), lii máhđulâšvuotâ uásálistiđ kaava valmâštâlmân, árvuštâllâđ kaavam vaikuttâsâid 
já celkkiđ uáivilis ääšist. 

Ko haavâ olášuttem várás rähtimnáál kaava já haahân kyeskee pirâsvaikuttâsâi árvuštâllâm-
monâttâllâm láá siämmáá ääigi joođoost, te kulâmijd puáhtá heiviittiđ oohtân tienuuvt ko 
pirâsvaikuttâsâi árvuštâllâmmonâttâlmist adelum laavâ 22 22 §:st asâttuvvoo. 

Ko valmâštâllâmnáál orroo kaava tâi ton 70 §:st uáivildum vaikuttâsah ulâtteh sämmilij päik-
kikuávlun, kalga vuáruvaikuttâs orniimist kiddiđ eromâš huámmášume sämmilij vuoigâdvuotân 
paijeentoollâđ já ovdediđ jieijâs kulttuur já hárjuttiđ ärbivuáválijd iäláttâsâid sehe 
máhđulâšvuotân árvuštâllâđ vaikuttâsâid, maid kaava toovât toid. Ráđádâllâmmonâttâlmist 
asâttuvvoo sämitiggeest adelum laavâ 9 §:st. 

Tärhibijd njuolgâdusâid vuáruvaikuttâsâst kaava valmâštâldijn puáhtá adeliđ staatârääđi 
asâttâssáin. 
 
 

71 §  

Vaikuttâsâi selvâttem čyeccim já vijđodâh 

Ovdiibeln 70 §:st uáivildum kaava tuođânálásávt merhâšittee vaikuttâsâid seelvâtdijn kalga 
väldiđ huámmášumán ovdil tohhum čielgiittâsâid sehe eres aašijd, moh vaigutteh čielgiittâsâi 
tárbulâšvuotân. Čielgiittâsah kalgeh adeliđ kaava pargo já tárguttâs tááhust kelijdeijee tiäđuid, 
vâi puáhtá árvuštâllâđ vuávám olášuttem tuođânálásávt merhâšittee njuolgâ já epinjuolgâ 
vaikuttâsâid:  

1) kuávlu- já siärvádâhráhtusân, siärvádâh- já energiaekonomian sehe jotolâhân; 
2) ulmui eellimtilán já eellimpirrâsân sehe tiervâsvuotân já makkuuvâšvuotân;  
3) luándu maaŋgâhámásâšvuotân sehe šaddo- já elleešlaajáid; 
4) eennâm- já källeevuáđun, čáácán já ááimun sehe luánduriggoduvváid; 
5) šoŋŋâdâhân, šoŋŋâdâhnubástus estimân já šoŋŋâdâhnubástusân vuáhádumán; 
6) enâdâhân, huksejum pirrâsân, kaavpugkován já kulttuuráárbán; 

7) iäláttâseellim toimâhinái já tuáimee kištottâllâm ovdánmân. 
Jis valmâštâllâmnáál orroo kaava tâi ton 1 momentist uáivildum vaikuttâsah ulâtteh sämmilij 

päikkikuávlun, te 1 momentist uáivildum vaikuttâsâid seelvâtdijn kalga tubdâstiđ eromâšávt 
máhđulijd vaikuttâsâid sämmilij kulttuurân já ärbivuáváláid iäláttâssáid sehe sii vuoigâdvuotân 
hárjuttiđ taid. 

Jis kaava 70 §:st uáivildum tuođânálásávt merhâšittee vaikuttâsah ulâtteh nube kieldâ 
kuávlun, te kaava vaikuttâsâid seelvâtdijn kalga tárbulii meereest leđe ohtâvuođâst taan kieldân. 
Jis kaava tuođânálásávt merhâšittee vaikuttâsah ulâtteh nube eennâmkode lito kuávlun, te kalga 
siämmáánáál leđe ohtâvuođâst ton eennâmkode liiton. 

 
 

74 §  

Ciälkkámušah eennâmkoddekaavaiävtuttâsâst 

Eennâmkode litto kalga táttuđ eennâmkoddekaavaiävtuttâsâst ciälkkámuš: 
1) iäláttâs-, jotolâh- já pirâskuávdáást; 
2) tain kieldâin, moid äšši kuáská; 
3) kaavakuávlun raijâšuvvee kuávlui eennâmkuudij littoost; 
4) sämitiggeest, jis kaava kuáská sämmilij päikkikuávlun tâi puáhtá vaiguttiđ vuoigâdvuođáid, 

moh kuleh sämmiláid algâalmugin; 
5) tain ministeriöin, moid äšši kuáská;  
6) táárbu mield eres virgeomâháin já siärváduvâin, moh láá eennâmkoddekaava tááhust 

kuávdášliih. 
 
 

75 §  

Ciälkkámušah almoskaavaiävtuttâsâst 

Kieldâ kalga táttuđ almoskaavaiävtuttâsâst ciälkkámuš: 
1) iäláttâs-, jotolâh- já pirâskuávdáást;  
2) kieldâst, mon kuávluikevttimân kaava vaaigut; 
3) eennâmkode littoost; 
4) sämitiggeest, jis kaava kuáská sämmilij päikkikuávlun tâi puáhtá vaiguttiđ vuoigâdvuođáid, 

moh kuleh sämmiláid algâalmugin;  
5) táárbu mield eres virgeomâháin já siärváduvâin, moh láá eennâmkoddekaava tááhust 

kuávdášliih. 
Ciälkkámuš táttumân kaavaiävtuttâsâst ij lah kuittâg tárbu, jis 1 momentist mainâšum 

ciälkkámušadeleijei uáinu lii kaava valmâštâllâmmudo vuáruvaikuttâsâst finnejum kaava 
merhâšume já árvuštâllum vaikuttâsâid huámmášumán väldimáin kelijdeijee vuovvijn, ige 
kaava siskáldâs lah ton maŋa merhâšitteht muttum. 

 
 

76 §  

Ciälkkámušah sajattâhkaavaiävtuttâsâst 

Kieldâ kalga táttuđ sajattâhkaavaiävtuttâsâst ciälkkámuš: 
1) iäláttâs-, jotolâh- já pirâskuávdáást, jis kaava kuáská pirâs- tâi luándusuojâlem, kulttu-

uräärbi suojâlem tâi virkosmittemtáárbui tááhust merhâšittee kuávlun tâi čuosâttâhân, staatâ 

jotolâhviärmádâhân teikâ kaavast lii tuođânálásávt vaikuttâs väldikodálii kuávluikevttimuulmij 
olášume hinnáid; 

2) kieldâst, mon kuávlui kevttimân kaava tuođânálásávt vaaigut; 
3) eennâmkode littoost, jis kaava tuođânálásávt kuáská eennâmkoddekaavast kieđâvuššum tâi 

mudoi eennâmkodálávt merhâšittee aššijd; 
4) sämitiggeest, jis kaava kuáská sämmilij päikkikuávlun tâi puáhtá vaiguttiđ vuoigâdvuođáid, 

moh kuleh sämmiláid algâaalmugin;  
5) táárbu mield eres virgeomâháin, kiäi toimâsyergi sajattâhkaavast kieđâvuššoo, sehe 

sajattâhkaava tááhust kuávdášlijn siärváduvâin. 
Ciälkkámuš táttumân kaavaiävtuttâsâst ij lah kuittâg tárbu, jis 1 momentist mainâšum 

ciälkkámušadeleijei uáinuh láá kaava valmâštâllâmmudo vuáruvaikuttâsâst finnejum kaava 
merhâšume já árvuštâllum vaikuttâsâid huámmášumán väldimáin kelijdeijee vuovvijn, ige 
kaava siskáldâs lah ton maŋa merhâšitteht muttum. 

 
 

212 §  

Soijimlove iävtuh sierânâskuorâttâllâmkuávlust  

Soijimlove puáhtá 52 §:st uáivildum sierânâskuorâttâllâmkuávlust mieđettiđ toin iävttoin, ete 
ovdiibeln 211 §:st asâttum lasseen huksim: 

1) ij toovât eenâb ko uccâ hemâdâs kaavaamân, kuávlu háputtâllum ovdedem eres prinsiipáid 
tâi kuávluikevttim eres orniimân; 

2) ij joođeet vaikuttâsâi peeleest taggaar merhâšittee huksiimân tâi toovât tagarijd merhâšittee 
háitulijd pirâs- tâi eres vaikuttâsâid, moh väätih sajattâhkaava rähtim; 

3) lii hiäivulâš siärvádâhteknisij viärmáduvâi já jotolâhkiäinui olášuttem sehe 
jotolâhtorvolâšvuođâ já palvâlusâi finnim tááhust. 

4) ij toovât sämmilij päikkikuávlust eenâb ko uccâ meerijn háitulijd vaikuttâsâid sämmilij 
vuoigâdvuotân paijeentoollâđ já ovdediđ jieijâs kulttuur já hárjuttiđ ärbivuáválijd iäláttâsâid. 

Ovdiibeln 1 momentist asâttum iävtui estihánnáá soijimlove puáhtá kuittâg mieđettiđ: 
1) tálutuálurakânâs huksiimân, ko tot kulá jo orroo aassâmviäsun tâi eennâmtáálun; 
2) eennâm- já meccituálu tâi ton lahtosiäláttâs hárjuttem várás tárbulii rakânâs huksiimân, ko 

tot kulá jo orroo eennâmkuávluirâttâsân; 
3) rakânâs tivvoom- já nubásmittempaargon; 
4) aassâmrakânâs uccâ viijđedmân. 

 
 

323 §  

Väidimvuoigâdvuotâ kaava, kaavpugkuávluvuávám já huksimoornig tuhhitmân kyeskee 
miärádâsâst  

Toos lasseen, mii kieldâlaavâ 137 §:st asâttuvvoo väidimvuoigâdvuođâst, iäláttâs-, jotolâh- já 
pirâskuávdáást lii vuoigâdvuotâ väidiđ kaava, kaavpugkuávluvuávám já huksimoornig tuh-
hitmân kyeskee miärádâsâst. Väidimvuoigâdvuotâ lii meid eres virgeomâháást aašijn, moh ku-
leh ton toimâsuárgán, sehe eennâmkodde littoost ja kieldâst, moi kuávlust kaavast tâi 
kaavpugkuávluvuáváámist čujottum eennâmkevttimist tâi huksimoornigist láá vaikuttâsah. 

Toos lasseen registeristum páihálii tâi kuávlulii seervist lii jieijâs toimâsuárgán kullee aašijn 
jieijâs toimâkuávlust vuoigâdvuotâ väidiđ kaava, kaavpugkuávluvuávám já huksimoornig tuh-
hitmân kyeskee miärádâsâst. Väidimvuoigâdvuotâ lii  meid sämitiggeest, jis miärádâs kuáská 

sämmilij päikkikuávlun tâi puáhtá vaiguttiđ vuoigâdvuođáid, moh kuleh sämmiláid algâaal-
mugin. Eennâmkoddekaava tuhhitmân kyeskee miärádâsâst lii väidimvuoigâdvuotâ meid 
väldikodálii siärváduvâst, ko koččâmuš lii väldikodálij kuávluikevttimuulmij vuástásâšvuođâst. 

——— 
Taat laahâ puátá vuáimán  peeivi máánu 2024. 

————— 
 
 
Helsigist x.x.20xx 

 
Uáiviminister 

Sanna Marin 

